
চিরোন্নতি অনিবার নাহি পায় কেহ!

চির অধোগতি কার না হয় কখন।

সাগরের বারি যথা ফিরিছে সংসারে,—

কভু বা আকাশে চড়ি ঘোর ঘন ঘটা,

কভু বা পড়িয়া ভূমে, মৃদু দু গতি,

ফিরিতেছে জীবকুল সম্পদ উপরে,

কভু মহা আড়ম্বর, ফেরে দ্বারে দ্বারে,

কভু বা দারিদ্র্য বেশে, ম্রিয়মাণ মুখ।

দৈত্যকুল দর্পানল পাইলা নির্ব্বাণ

এবে, বৃথা কিছুকাল জালায়ে অমরে।”

সখেদে নিশ্বাস ছাড়ি দাঁড়াইল বলী।

শান্তার সৎকার্য্য সারি হেথা অন্তঃপুরে,

পতির মঙ্গল লাগি পূজে শুভ্রা সতী,

স্থাপিয়া মঙ্গল ঘট, শঙ্করের পদ।

উপচার কত মত বিবিধ বিধান

সাজায়েছে স্তরে স্তরে; সাজাইয়া যথা,

অযুত কুসুম স্তর নানা সুবর্ণের,

পূজিতে বসন্ত রাজে বসেন বসুধা।

বিমল কোমল করে কুসুম অঞ্জলি,

সুরাগ প্রতিফলিত, মরি এ উহায়!

গল বস্ত্রে ভক্তিভাবে মহাদেব পদে,

যেমন দিবেক সতী সে পূর্ণ অঞ্জলি,

